
SAOPŠTENJE ZA JAVNOST

Na prvom Godišnjem sastanku RCC-a prihvaćen Godišnji izvještaj Generalnog sekretara i Strateški program rada organizacije 

KIŠINJEV/SARAJEVO, 4. jun/lipanj 2009. godine – Na prvom Godišnjem sastanku Vijeća za regionalnu saradnju (RCC), održanom danas u Kišnjevu, prihvaćen je Godišnji izvještaj Generalnog sekretara RCC-a o regionalnoj saradnji u JIE, kao i Strateški program rada organizacije za 2009-2010. godinu. 
Na sastanku, koji je organiziran zajedno sa moldavskim predsjedništvom Procesa saradnje zemalja Jugoistočne Evrope (SEECP), razgovaralo se o regionalnoj saradnji u Jugoistočnoj Evropi (JIE) u prethodnoj godini, rezultatima postignutim u prvoj godini rada RCC-a, te budućim izazovima, uključujući i načine suočavanja sa posljedicama trenutne svjetske ekonomske krize u JIE.  
„Od početka svog rada u februaru/veljači 2008. godine, RCC je posvetio pažnju poticanju ekonomskog i socijalnog napretka u JIE, daljoj promociji demokratskih vrijednosti i reformi, te pružanju podrške realizaciji evropskih i evro-atlantskih težnji svih svojih članica,“ rekao je Hido Biščević, generalni sekretar organizacije. „Osim toga, RCC je radio na konsolidaciji institucionalog dijaloga sa EU institucijama, promociji JIE kao pouzdanog partnera na međunarodnoj sceni, i konsolidaciji istinske saradnje u regionu.“
„Napori RCC-a i njegovog Sekretarijata u pogledu regionalne saradnje i vlasništva dobili su punu podršku najviših političkih instanci. U isto vrijeme, RCC se profilirao kao glavni sagovornik EU-a i šire međunarodne zajednice za pitanja regionalne saradnje u Jugoistočnoj Evropi.“

Proces umrežavanja članica RCC-a iz Jugoistočne Evrope, Evropske komisije i međunarodnih finansijskih institucija, kojeg je pokrenuo RCC, rezultirao je identificiranjem niza projektnih ideja od strane članica RCC-a iz JIE. RCC-ov Portfelj projekata, koji sadrži 22 preliminarne projektne ideje, dostavljen je u maju/svibnju Komisiji radi njihova mogućeg finansiranja u okviru Višekorisničkog Instrumenta pretpristupne pomoći (IPA) za 2010. godinu. 
Uz to, konferencija o perspektivama razvoja Zapadnog Balkana, koju će u decembru/prosincu 2009. godine u Briselu organizirati Švedska kao predstojeći predsjedavajući Vijeća EU i Evropska komisija, uz učešće RCC-a, bavit će se uticajem finansijske krize na region, napretkom procesa proširenja, kao i regionalnom saradnjom, uz poseban naglasak na promoviranju prekograničnih projekata u sektorima energije, transporta i infrastrukture.   
Godišnji sastanak RCC-a održava se u isto vrijeme kada i samit SEECP-a. Sastankom predsjedavaju Generalni sekretar RCC-a i ministar vanjskih poslova Predsjedništva SEECP-a, dok su učesnici viši državni službenici ili visoki zvaničnici. Na Godišnjem sastanaku se osigurava strateška koordinacija i razvoj procesa regionalne saradnje, pregleda i odobrava Godišnji izvještaj Generalnog sekretara o regionalnoj saradnji u JIE, kao i Strateški program rada za narednu godinu.  
_________________________

Kao nasljednik Pakta stabilnosti za Jugoistočnu Evropu, Vijeće za regonalnu saradnju (RCC) pomaže regionalnu saradnju te podržava evropske i evro-atlantske integracije u Jugoistočnoj Evropi. Vijeće se u svom radu fokusira na šest prioritetnih područja: ekonomski i društveni razvoj, energetika i infrastruktura, pravosuđe i unutrašnji poslovi, sigurnosna saradnja, izgradnja ljudskih potencijala, te parlamentara saradnja kao tematika koja prožima sva područja. Sjedište RCC-a je u Sarajevu, Bosna i Hercegovina. 
______________________________________________________________________________________

